Арайлым Бейсенбаева

Емтиханда сақтық қажет

Биыл мектеп түлектерінің 75 пайызы ҰБТ тапсыруға ниет танытты. Яғни, Қызылжар өңірі түлектерінің дені еліміздің жоғары оқу орындарын таңдаған. Осының арқасында шетелдік жоғары оқу орындарына көңілі ауып, шекара асатындардың үлесі қысқарды деген сөз. Өңір басшысы Құмар Ақсақаловтың төрағалығымен өткен әкімдіктің кезекті отырысында биылғы оқу жылы қорытындыланып, ҰБТ-ны өткізуге дайындық барысы пысықталды.
Әкімдік отырысы кадрлық тағайындаудан басталды. Облыс әкімінің өкімімен Жанар Мұсақұлова жаңадан құрылған мемлекеттік сатып алу басқармасының басшысы болып тағайындалды. Осы тағайындауға дейін ауыл шаруашылығы басқармасы басшысының орынбасары қызметін атқарған Жанар Поселкеқызының біліктілігі мен мол тәжірибесін атап өткен өңір басшысы, оған жауапты қызметте сәттілік тіледі.
Биыл 3296 түлек қанат қақса, олардың арасында 150 “Алтын белгі” және 113 үздік аттестат иегері бар. Түлектер үшін басты сынақ – ҰБТ-ны ұйымдастыру шаралары жүйелі түрде жүргізілуде. 2477 түлек 20 маусым мен 5 шілде аралығында тест тапсырады. Бұрын күнара апелляциялық комиссия жұмыс істесе, биыл оған тек бір күн ғана берілмек. Облыстық білім басқармасының басшысы Гүлмира Кәрімова тестілеу өткізу орындары 8 ауданда орналасатынын айтып, қазіргі жағдайға байланысты санитарлық талаптарды қатаң сақтау қажеттілігін тілге тиек етті.
Облыс орталығында тестілеу әдеттегідей М.Қозыбаев атындағы СҚУ-де өтеді. Жоғары оқу орны ректорының міндетін атқарушы Ербол Исақаевтың айтуынша, емтихан тапсыруға 580 орынға шақталған 11 аудитория дайындалған. Санитарлық талаптарды сақтау үшін балалар 2 метрлік арақашықтықты сақтап отырғызылады.
– Өңірімізде педагог кадрлардың жетіспеушілігі мәселесі шешілді. Егер үш жыл бұрын 737 мұғалім қажет болса, өткен оқу жылында бос орындар кадрлармен толықты. Биыл білім саласының 15600 қызметкерінің еңбекақысы 25 пайызға ұлғайды. ҰБТ бойынша орташа ұпай көлемі де өсіп, 82 баллға дейін көтерілген. Былтырдан бері шетелге кететін түлектердің үлесі азайды. Егер 2017 жылы қазақстандық жоғары оқу орындарына бізден 1390 түлек оқуға түссе, былтыр олардың саны 1854-ке дейін көбейді. Сонымен қатар жергілікті жоғары оқу орнына түсушілердің де қатары артты. Егер үш жыл бұрын М.Қозыбаев атындағы СҚУ-ді 664 студент таңдаса, былтыр олардың қатары қалыңдап, 959-ға жетті, – деген облыс әкімі Құмар Ақсақалов ҰБТ-ны ұйымдастырушыларға балаларды шектен тыс тексерулермен үрейлендіріп, жүйкесіне салмақ салмау керектігін айтты.
Қазіргі таңда өңірімізде мектептерді жөндеуге қыруар қаржы бөлініп жатқанына тоқталған өңір басшысы соңғы уақытта жылы әрі жайлы жерде білім алып жүрген оқушылардың арасында аурушаңдық 41 пайызға азайғанын атап өтті. Сондай-ақ, өткен жылы мектеп түлектерінің 74 пайызының жоғары оқу орнына түсуі мектептердегі білім сапасының артқандығын көрсетеді.
Биыл өңірде оқушылар саны 4,5 пайызға артады деп күтілуде. Мектеп табалдырығын аттайтын 1-сынып оқушыларының өзі өткен жылдармен салыстырғанда 8 пайызға көп. Оқушы саны артқан сайын жаңа мектептер салу мәселесі алдан шығатыны анық. Өткен жылы екі мектеп бой көтерсе, биыл облыс орталығы мен Қызылжар ауданының Бескөл ауылында жаңа білім ошақтары есігін айқара ашады.

